
До: Министерство за информатичко општество и администрација 
За: г-дин Министер Иво Ивановски
Предмет:

Забелешки и предлози во врска со новиот Закон за медиуми и аудиовизуелни медиумски услуги

Почитувани,

Во врска со новиот Закон за медиуми и аудиовизуелни медиумски услуги, со кој се уредуваат правата, обврските и одговорноста на издавачите на медиуми, давателите на аудиовизуелните медиумски услуги  и обезбедувачите на програмски пакети, членовите на Здружението на приватните медиуми на РМ (ЗПММ) спроведоа интерна расправа внатре во здружението. Нацрт законот, веднаш по објавувањето беше доставен до сите членови, чии сублимирани предлози Ви ги доставуваме во прилог.

Најмногу реакции имаше во врска со „мешањето“ на електронските медиуми и интернет порталите кои на овој начин се ставаат под иста капа, што според многу наши членови ќе предизвика негативни последици во иднина. Наш предлог е да се направи посебно тело кое би вршело регулација на оваа сфера, пред се поради комплексноста и новите можности кои ги нудат новите технологии. Генералниот став е дека ќе се создаде нездрава средина во која од една страна ќе се контролираат порталите кои ги користат домашните домејни, а ќе се нема скоро никаква контрола над порталите кои се хостирани на сервери во странство. 
Во врска со Член 4 - Слобода на изразување и слобода на медиумите - точка 3 
- Слободата на медиумите може да биде ограничена само кога и доколку тоа е нужно  заради заштита на националната безбедност, територијалниот интегритет или јавниот ред и мир, спречување немири и казниви дела, заштита на здравјето или моралот, заштита на угледот или на правата на другите, спречување за откривање на доверливи информации или заради зачувување на авторитетот и независноста на судската власт.

Според ЗПММ станува збор за многу општо и генерално третирање на поимите „заштита на морал и углед“, што понатаму може да се искористи за вршење притисоци врз новинарите, редакциите, а со тоа и самите медиуми. Како здружение предлагаме да се конкретизира што точно би се подразбирало под ова прекршување, што понатаму би се одразило со ограничување на слободата на медиумите. Доколку е возможно предлагаме да се избегнат или по можност да се исфрлат ваквите поими. 

Точка  4 од истиот член:

- Забрането е со објавувањето, односно емитувањето на програмските содржини во медиумите да се загрозува националната безбедност, да се поттикнува насилно уривање на  уставниот поредок на Република Македонија, да се повикува на воена агресија или на оружен конфликт, да се поттикнува или шири дискриминација, нетрпеливост или омраза врз основа на расна, национална или етничка припадност, пол, сексуална ориентација, инвалидитет или верско убедување.

Самата точка генерално е во ред, само предлагаме да се дополни и конкретизира во делот на дискриминацијата, повикувањето на насилни настани и сл. Често сме сведоци дека медиумите во трка по читатели, слушатели и гледачи пренесуваат делови од написи на социјалните мрежи каде често се вршат најбрутални оцрнуања на личности, а се оди и до таму што се организираа пресметки со едните или другите (случајот со Скопско кале и сл.)

Дел од реакциите и предлозите на нашите членови беа и во врска со Член 11 од Законот - Право на новинар да го изнесе својот став
(1) Новинарот во текот на својата работа има право да го изнесе својот став за сите настани, појави, лица или активности, согласно одредбите на овој закон.

(2) На новинарот не може да му се раскине договорот за работа, да му се намали платата или промени позицијата во уредништвото или редакцијата, односно да му се намали или прекине исплатата на договорениот надомест или нејзин дел заради изнесување на својот став.
Според овие две точки новинарот смее да го изнесе својот став (што е сосема во ред и оправдано), но тоа треба да се направи во одредена форма која би го оделила ставот од стандардните вести (преку колумна, личен став или слично), затоа што се доведуваме во положба лични односи на новинарот кој некое друго лице или компанија да се третираат како став и на медиумската куќа. Тука се поставува и прашањето - каде е тука улогата на уредникот и да се конкретизира до каде истиот може да интервенира во конкретната вест за која одговара пред Главниот и одговорен уредник пред тоа да навлезе во судир со некоја точка од овој Закон.

Во врска со Член 17 - Јавност во работата на  медиумите

(1) Јавноста има право на информации за работењето на издавачот на медиуми, согласно овој закон. 

(2) Издавачите на медиуми се должни до 31 март во тековната година на  посебен образец пропишан од страна на Агенцијата за медиуми и аудиовизуелни медиумски услуги согласно овој закон ,  да и достават податоци за:

- промената во сопственичката структура, односно податоци за називот и седиштето на  правните лица или името и местото на престојување на  физичките лица кои станале сопственици на акции или на удел кај издавачот на медиумот, со податоци за процентот на акциите или уделот кој го стекнале и датумот на стекнување;

- статусните промени;

- промени во органите на управување и раководење на медиумот; 

- изворите на финансирање на издавачот на медиумот во претходната година;

- податоци за остварените вкупни приходи на издавачот на медиум во претходната година ; и

- податоци за просечната продажба на печат, односно податоци за просечната слушаност или гледаност на издавачот на медиум во претходната година.

(3) Издавачите на медиуми се должни податоците од ставот (2) алинеи 1,2,3 и 4 на овој член да ги објават во најмалку еден дневен весник, еднаш годишно, најдоцна до 31 март во тековната година  и исечок од објавата да и достават на Агенцијата за медиуми и аудиовизуелни медиумски услуги во рок од 15 дена од денот на објавувањето.

(4) Радиодифузерите се должни податоците од ставот (2) алинеи 1,2,3 и 4 на овој член да ги објават и на сопствената програма, најмалку три пати годишно, во ударни термини и снимка од објавата да и достават на Агенцијата за медиуми и аудиовизуелни медиумски услуги во рок од 15 дена од денот на објавувањето на начин пропишан од страна на Агенцијата.
Во врска со овој дел, кој е преземен од претходните законски норми, како Здружение предлагаме, поради поголема транспарентност да се направи секција на веб страната на новата Агенција каде би се чувале и обновувале овие податоци, и каде би можел да ги побара секој кој го интересираат. Сметаме дека на овојн начин, со јавното објавување на имињата на сопствениците, а особено со остварените сретства се задира во приватноста на сопственичката структура. На овој начин и според досегашната практика се објавуваат податоци за остварени приходи што може да има несакани последици пред се по сигурноста на првите луѓе на медиумите и нивните семејства.

Во врска со Член 38 - Совет

ЗПММ по оваа точка има конкретен предлог со кој сметаме дека ќе се придонесе за поголема транспарентност, прегледност и брзина во работењето на новата Агенција. Со оглед на фактот што често, според досегашната практика имавме членови на СРД кои немаа или имаа мала допирна точка со конкретната работа во медиумите, а со тоа и конкретните проблеми со кои истите се соочуваат, предлагаме да се направи уште едно - паралелно тело, составено од членови на мнозинските здруженија на медиуми, националните Тв и радио куќи и интернет порталите. Ова тело би имало повеќе консултативна функција, но и би „тежело“ еден глас во новиот Совет. Овој предлог кој според нас значително ќе придонесе во конкретизација на проблемите со кои секојдневно се соочуваат медиумите, а со тоа и изнаоѓање на соодветни решенија за истите.

Во врска со Член 54 - Издавач на електронски публикации

(1) Правно или физичко лице  може во Република Македонија да се основа и впише во централниот  регистар како издавач на електронски публикации доколку има седиште и уредништво во Република Македонија. 

(2) Издавачот на електронски публикации  пред да започне со објавување на електронски публикации  доставува пријава за евидентирање во регистарот на издавачи на електронски публикации што го води  Агенцијата, за што Агенцијата му издава потврда за регистрација.

(3) Пријавата од ставот (2) на овој член треба да ги содржи следните податоци:

- фирмата и седиштето, односно назив и адреса на издавачот на електронските публикации;

- име и презиме на одговорното лице на издавачот на електронски публикации;

- името на електронската публикација;

- ИП адресата на електронската публикација;

- веб страната на електронската публикација;

- адреса, односно седиште на компјутерскиот систем во кој е поставена електронската публикација (хостинг);

- име, презиме на одговорниот уредник;

- адреса на уредништвото или на одговорниот уредник и

- податоци за сопственичката структура во согласност со овој Закон.
Во првата точка од Член 54 стои „правно или физичко лице“, за подолу да се бара седиште на фирмата... Нејасно е дали и како физичко лице може да биде сопственик на портал. Исто така - дали може да се основа непрофитен портал каде нема да се поставуваат рекламни банери, по примерот на непрофитните медиуми, медиумите за малцинствата, студентски радија и тв и слично? Сметаме дека овој дел треба да се дообјасни и да се изземат од овој закон и порталите на Радио и Тв станиците на сопствените или за таа цел наменски портали ги објавуваат вестите кои се од сопствено производство.

Во врска со Член 101 - Обврски на радиодифузерите за емитување музика и за програми изворно создадени на македонски јазик или на јазиците на заедниците

(1) Радиодифузерите се обврзани дневно да емитуваат најмалку 30% програма извор¬но создадена на македонски јазик или на јазиците на немнозинските заедници кои живеат во Република Македонија почнувајќи од 2014 г. Од 2015 година, обврската од 30% се зголемува на 40%. Од 2016 обврската од 40% се зголемува на 50%.

Во врска со овој дел од новиот закон, членовите на ЗПММ се со заеднички став дека во моментов македонската музика има премала продукција за толку голем процент. Според нас, сегашниот процент ги задоволува сосема потребите за адекватно третирање и презентирање на македонската музика, со имплементирање на ставот 6 во истиот.  
 ЗПММ - Предлози во врска со новиот Закон

Локалните медиуми, телевизиските и радио станиците со години наназад ја вршат улогата на главни локални информативни сервиси, вложувајќи го најголемиот дел од својот буџет во производство на програми од јавен интерес. Со усложнувањето на пазарните услови, зголемувањето на трошоците и намалувањето на рекламниот пазар, поголемиот дел од нив се доведени до работ на егзистенција.
Големиот број на кабелски и други дистрибутивни телевизиски системи од една страна, и доделувањето на дозволи за работа на голем број нови национални ТВ сервиси, секако придонесоа за збогатување на телевизиската понуда за крајниот гледач. Тоа од друга страна ги доведе во опасност локалните медиуми, со што се загрози медиумската децентрализација, негувањето на локалните вредности, особености, обичаи, и зачувувањето на локалната демократија.

Локалните медиуми се единствено место каде што голем број на граѓани можат да го искажат своето мислење и ставови, да се информираат за локалните случувања и трендови, како и од прва рака да добијат локални сервисни, комунални, културни и општествени информации.

Сметаме дека со претстојните измени на законот за медиуми, треба да се обезбеди опстанокот и поттикне развојот на овие јавни гласила, во интерес на граѓаните, локалните самоуправи и државата.
Затоа, предлагаме со новите законски измени, во законот за медиуми, да се вметнат и следниве мерки:
- Сите кабелски оператори кои правно функционираат на територијата за која локалната ТВ станица има добиено дозвола за работа, да се должни да ја пренесуваат програмата на локалните ТВ станици.

- Истите да се должни да и плаќаат одреден надомест на ТВ станицата. Имено, кабелските оператори им плаќаат надомест на сите странски канали кои ги емитуваат во склоп на своите пакети. Локалните ТВ станици емитуваат програма за која мораат да ги  платат авторските права, или самите да ја прозведат емитуваната програма. Според тоа, правилно и законски издржано е да ја плаќаат содржината која потоа им ја продаваат на своите корисници. Цената мора да биде утврдена со правилник/тарифник кој ќе го донесе Советот за радиодифузија, затоа што во минатото обидот да дојде до меѓусебен договор помеѓу кабелските оператори и ТВ станиците се покажа како неостварлив.
- Како Здружение предлагаме да се врати практиката за креирање на Проекти од јавен интерес под закрила на новата Агенција. Истите престанаа да се користат како форма за распределување на процентот од Радиодифузната такса, поради намалениот обем на уплата за истата. Сега, со новите законски норми и значителнот зголемениот процент на плаќање на таксата, сметаме дека е вистинско време за да се вратат истите. Со тоа ќе и се помогне на медиумите кои во моментов се во тешка положба поради финансиската криза, а и ќе се зголеми фондот на квалитетна програма во Агенцијата, која ќе остане на користење на идните генерации, а секако ќе биде и значителен дел од програмата на сите радио-дифузери в државава. 10% од радиодифузната такса која во моментов ја плаќаат граѓаните, предлагаме да биде наменета за проекти од јавен интерес, насочен кон локалните ТВ и Радио станици. Дефиницијата која беше применувана во минатото, да биде проширена и со подигнување на нивото на локални информативни програми, наместо само на документарни, играни и образовни програми. Наместо исклучително програми кои би се емитувале на јавниот сервис, да се остави можност и за чисто локални содржини. Тие се најважни за локалната популација, а воедно најтешко се финансираат од комерцијални извори. За проекти од јавен интерес да можат да конкурираат исклучително локални ТВ и Радио станици, како најзагрозени медиуми во моментов кои се од исклучителен јавен интерес.

Сметаме дека со ваквите законски измени, Република Македонија ќе направи важен исчекор во подигнувањето на нивото на локалната демократија, ќе придонесе за стабилизирање на локалниот медиумски пазар во државата и ќе обезбеди подобри услови за работа на оваа стопанска гранка која вработува значителен број кадри, без притоа во било каква форма да го загрози пазарното функционирање на мадиумскиот сектор.

- Во врска со престојната дигитализација да се остави можност за работа на Локален Терестеријален Оператор кој преку дигитален предавател ќе може да ги пренесува локалните Тв и радио станици

- Оставање законска можност да функционираат и регионални и национални кабелски Тв и радио станици. Оваа пракса е особено популарна во САД и нивните искуства во оваа област можат да бидат драгоцени за збогатување на медиумската понуда во Република Македонија. Сегашната технологија тоа го овозможува и крајните корисници ќе добијат богатство од програма, а медиумите ќе можат да работат по драстично намалени цени, со што сретствата ќе ги пренасочат во поквалитетна програма, врвна опрема, но и образован и квалитетен кадар и сл.

Со почит

Здружение на приватни медиуми на РМ (ЗПММ)
претседател

Сашо Митаноски

